
359 hitz

Istorio handien historia txikia 

Arabako bertsolaritzaren hastapenetatik gaur arteko ibilbidea bildu du Ruben Sanchezek liburu batean. 

Edurne Begiristain - Gasteiz 

Jostun lana egin du Ruben Sanchez bertsolariak Arabako bertso munduaren inguruko liburua egiteko. Azken hogeita hiru urteetan Araban bertsotan ibili diren eta oraindik dabiltzanen hitzak, kontakizunak eta iritziak bildu baititu Araba, bertso histori ezberdin bat liburuan (Arabera argitaletxea). «Istorioz betetako historia da». Hortik liburuaren izenburuarekin egindako hitz jokoa, egileak berak atzo liburuaren aurkezpenean azaldu zuenez . 

Arabako Bertso Ekarteak proposatuta hartu du Sanchezek Arabako bertsolariek esandakoak bildu eta txukuntzeko lana, lehenagotik Joseba Gorostiza eta Aitziber Perez de Karkamo liburua atera nahirik ibili eta gero. Gustura hartu zuen Gasteizko Bertso Eskolaren eta Arabako bertsolaritzaren ibilbideari errepasoa egiteko ardura, baina «are gusturago» geratu da urte horietan guztietan jasotakoa ezagututa. «Liluratuta geratu naiz ikusita nola egiten zuten bertsotan Araban». 

Arabako bertsozaletasunak dituen «berezko berezitasunak» azpimarratu nahi izan ditu egileak liburuarekin. Batetik, euskaldun berriek bertsolaritzan hartutako pisua nabarmendu du Sanchezek. Izan ere, 1982an Arabako bi bertso eskolak osatu zirenean, batean eta bestean euskaldun berriak ziren nagusi. Eta, bestetik, arabarrek urte hauetan guztietan bertsotan ibiltzeko erakutsitako «ausardia» eta bertsolarien artean sortutako giroa berezia izan dela azpimarratu du. 

PROTAGONISTEN AHOTSAK. Liburuko protagonistak Arabako bertsolariak dira. Elkarrizketa, artikulu, pasarte, euren artean idatzitako gutun eta solasaldien transkripizioek osatzen dute argitalpena. Eta bertsolarien lekukotasunekin batera, argazkiz, prentsa zatiz eta kartelez hornituta dator liburua, «irudiek mila hitzek baino gehiago balio dutelako». 

80ko hamarkadaren hasieran bertsolari bakarra zegoen Araban, Abel Enbeita. Bizkaitarra, baina Abornikanora joan zen bizitzera. «Denon aitatxoa izan zen», azaldu du Sanchezek, 1982an Gasteizko bertso eskola sortu zenetik, bertsozaleen maisu izan zelako. Izan ere, harengana jo zuten ondoren Arabako bertsolaritzaren historia idatziko zutenek: Rikardo Gonzalez de Duranak, Patxi Aizpuruak, Jon Isasik,... 

Urte horretatik aitzin hamaika izan dira Araba osoan zehar sortuz joan diren bertsotarako taldeak eta bertsolariak. Bertsolari gazteak ere gogoan izan ditu Sanchezek liburuan, eta 90eko hamarkadan «bertsoa utopia eder baten» moduan hartu zuten gazteei aipamen berezia egin die. Besteak beste, Asier Otamendi, Oihane Perea, Zigor Enbeita eta Irati Lotinari egindako elkarrizketak bildu ditu egileak liburuan. 

FITXA 

Izenburua: 'Araba, bertso histori ezberdin bat'. 

Egilea: Ruben Sanchez Bakaikoa (Zaragoza, Espainia, 1975) 

Argitaletxea: Arabera Kultur Taldea. 

